
Shaip Emërllahu  

 

 

Mollët s Tetovës 
 

nëpër koncerte shekujsh 

i krasiste e ujiste Tetova 

Mollët e veta 

 

si kokë kripe 

të vjen të pëlcasësh 

kur i sheh tutje 

si i grin dhëmbi i keq 

 

fundja  

hëngrën aq  

sa t’u mpihen dhëmbët 

 

Tetovë, 1989 

 

 

 

Dromca jete  
 

nesër nëse s’luhet 

valsi i shkëlqimit të syve 

në dy krahë të hapet rruga 

 

shkeljet e kujtesës 

mbi të kaluarën e kërkuar 

ushqejnë vetëm ngushllim 

 

gjethi i episodit të udhës 

ngrihet në gjerdan jete 

 

kë shënjon faji 

për këtë ngjitje gjethi 

në atë model gjerdani 

kur unë s’kam gisht 

në këtë trazim 

që formulon jetën 

 

dromca hovesh  

është jeta  

 

 



Brezi im  

 

ende pa të pushuar  

tambli të të rrjedhë, 

qimet e flokëve  

filluan të të zbardhen 

 

ç’fat paske 

o Brezi im?! 

 

 

 

Kah po shkojmë 
 

bishti i natës 

mbeti për çerdhe buklash 

 

gjethi i mëngjesit 

plasi me zor 

 

kah tash?! 

 

1994 
 

 

 

Demantuesit kanë vdekur  
 

të gjithë ata 

që s’kanë qenë në Kala të Krujës 

pëshpërisin “Shqipëria një kafshatë” 

 

kanë të drejtë 

kundërshtarët e Motit të Madh 

kaherë kanë vdekur 

 

Krujë, 1 janar 1991 
 

 



Maratona Shqiptare  

 

Tiranën  

më parë se  

maratonisti spartan  

Athinën 

do ta shkeli atë ditë 

kur lajmin e rënies  

së Mesjetës së ngelur 

do ta shpie 

 

vdekjen maratone do ta sfidojë 

etja e madhe për të soditur 

kurorën aq të pritur 

tek lëshohet pas 

mbi visin tim 

 

sa vjen e provokohet  

në këtë krah 

Maratona shqiptare 
 

Tiranë, 1994 

 

 


